
Ижтимоий реклама реклама коммуникациялари тури сифатида таърифланиши 

мумкин, унинг мақсади ижтимоий аҳамиятга эга бўлган маълумотларни шакллантириш ва 

ўзгартиришга қаратилган ижтимоий аҳамиятга эга бўлган маълумотларни жамиятга 

етказишдир. Ижтимоий реклама, тижорат рекламасидан фарқли ўлароқ, фойда олишни ўз 

олдига мақсад қилиб қўймайди. Ижтимоий рекламанинг асосий мақсади эътиборни жалб 

қилиш ва жамиятнинг давлат ва ижтимоий муаммоларга нисбатан маълум муносабатини 

шакллантиришдир. Бундай муносабат узоқ муддатли истиқболда жамиятнинг хулқ-атвор 

моделини ўзгартириши мумкин. 

Бундан ташқари, ижтимоий реклама тижорат рекламасидан фарқли ўлароқ, кенгроқ 

мақсадли аудиторияга қаратилган. Ижтимоий реклама ахлоқий саломатлик ёки жамият 

таназзулининг мезони бўлиб хизмат қилади, дунёга эҳтиёткорлик билан қараш ва уни 

яхши томонга ўзгартиришга интилади. 

Ижтимоий рекламаларни тайёрлашда ҳам тижорий рекламаларда фойдаланиладиган 

воситалардан фойдаланилади: телевизион роликлар, флайер, кўча, транспорт 

рекламалари ва бошқалар. Ижтимоий рекламаларнинг тижорий рекламалардан фарқи 

уларнинг мақсадларидадир. Тижорий рекламалар у ёки бу маҳсулотга аҳолининг 

муносабатини тортади ва натижада ундан кўзланган мақсад уларнинг сотилишига таъсир 

этади, ижтимоий рекламалар эса жамоатчилик диққатини маълум муаммога қаратади ва 

истиқболда жамоатчилик хулқ-атворининг ўзгаришига таъсир этади. Ундан ташқари 

реклама йўналтирилган аудироияга кўра ҳам улар фарқланади: тижорий рекламалар — 

тор доирадаги маркетинг гуруҳлари учун мўлжалланган бўлса, ижтимоий рекламалар — 

бутун жамият ёки унинг маълум қатлами учун мўлжалланган бўлади. 

Ижтимоий рекламаларнинг асосий мавзулари қуйдаги йўналишларда бўлади: 

 Жамоатчилик ҳавфсизлигини таъминлаш (шаҳар экологияси, 

жиноятчиликнинг олдини олиш, йўл-транспорт муаммолари, инфраструктурани 

ривожлантириш, уйсизлар ва гадолар муаммолари, турли даражадаги чиқиндилар 

йиғилишининг олдини олиш); 

 Тенг ҳуқуқлилик ва ижтимоий кафолатларга эришиш муаммолари (аёллар 

ҳуқуқлари, қариялар ҳимояси, оилавий зўравонликларнинг олдини олиш, ногиронларга 

нисбатан толерантлик, турли даражадаги таҳдидлардан ҳимояланиш суғурта тизимини 

ривожлантириш ва бошқалар.); 

 экологик муаммолар (нурланиш, кимёвий ҳавфсизлик, табиий ресурслардан 

оқилона фойдаланиш ғояларини тарғиб қилиш); 

 давлат ва жамиятнинг ривожланиш тенденциялари (таълим, жамиятдаги 

ўзгаришлар, бизнес, молия, суғурта, соғлияни сақлаш, солиқларни тўлаш, оилани 

режалаштириш, XXI асрдаги ёшлар тарбиясиҳамдаумуминсоний қадриятлар). 

АҚШ, Буюк Британия, Канада давлатларидаги ижтимоий рекламалар таҳлили шуни 

кўрсатадики, ушбу давлатлардаги бундай рекламаларнинг мавзулари рейтинги қуйдагича 

бўлади:  

 табиатни ҳимоялаш; 

 йўл ҳаракат ҳавфсизлиги; 

 кашандалик; 

 оила; 

 оилада аёлларга қарши зўравонлик; 

 туғилишни режалаштириш 

 касалликлар: Анти-СПИД, кўкрак раки; 

 диний бағрикенлик ва миллатлараро тотувлик. 

 армия, ватанпарварлик. 

МДҲ давлатларида эса ижтимоий рекламалар асосан қуйдаги йўналишлар бўйича 

тайёрланмоқда: 

 солиқларни ўз вақтида тўлаш; 

 кашандалик, алкоголизм, наркотиклар; 

 болаларни ҳимоялаш; 

 СПИДга қарши; 

 Туғулишни режалаштириш; 

 оила; 

 йўл ҳаракат ҳавфсизлиги; 

 армия: ватанпарварлик. 

Ижтимоий рекламалар турли усулларда тақдим этилиши мумкин. Масалан: флайерлар, 

заставкалар, клиплар, кўчалардаги шитлар, варақлар, нишонлар ва бошқалар, энг кўп 

истеъмол қилинадиган маҳсулотларга қўйиладиган белгилар, граффитлар, компьютер 

графикаси, комикслар, фотография, карикатура. Шунингдек, улар адабий шакл ва 

кўринишда тақдим этилиши мумкин: сценарийли спектаклар, слоганлар, хикоялар, 

эртаклар, шеърлар, актуал репортаж, фельетон, баслар. 

Ижтимоий рекламалар орасида энг кенг тарқалгани телевизион роликлар бўлиб, 

уларни уч гуруҳга бўлиш мумкин: ижодий йўналишдаги; ҳужжатли ва (таништирувчи). 

Улардан энг машҳурлари билан чуқурроқ танишамиз. 

Оғзаки рекламалар одатда радио орқали берилади. Радио биринчи жаҳон уруши 

давридаёқ ижтимоий рекламани тарқатиш воситаси сифатида фойдаланилган. Радиодан 

нафақат фронтдаги янгиликлар, балки миллий армиядаги қаҳрамонликни тарғиб этиш, 

душманга нисбатан нафратни шакллантиришда фойдаланилган. Кўпгина давлатларда 

радио то телевидиния пайдо бўлгунича аҳолига таъсир кўрсатишнинг энг самарали усули 

сифатида фойдаланилган. 

Визуал кўринишдаги ижтимоий рекламалар ҳам турлича шаклга эга. Уларнинг энг 

асосийси фотографиядир. Фотография ижтимоий рекламанинг энг таъсирли 

кўринишларидан бирига айланган. У берилаётган рекламанинг таъсирлилик даражасига 

ишончни кучайтиради. Натижада инсонларда бўлаётган воқеалар ва жараёнларга 

иштирокни шакллантиради [9, Б. 20]. Фотографияларда ижтимоий рекламаларнинг 

мақсадлари турли символлар ва образлар орқали аудитория тушунишига қаратилади. 

Ижтимоий флайерлар рекламанинг кўриниши сифатида чуқур тарихий илдизларга 

эга. ХХ асрда бўлиб ўтган 2 та жаҳон уруши даврида фойдаланилган флайерларни 3 гуруҳга 

бўлиш мумкин: биринчиси, солдатларни армияга чақиришга дават қилган бўлса, 

иккинчиси урушни моддий қўллаб-қувватлаш, учинчиси, тинчликка даъват сифатида 

тавсифланган. Улар 2 асосий функцияни бажарган — биринчидан аҳолини бўлаётган 

воқеалардан ҳабардор қилиш бўлса, иккинчиси халқнинг душманга нисбатан нафратини 

шакллантириш бўлган. Шу сабабли барча флайерларда душманни йўқ қилиш ва бунинг 

учун бор кучи билан ватанга фидоий бўлиб хизмат қилиш рағбатлантирилган. Ижтимоий 

рекламалар сингдирилган флайерлар аҳолида аҳлоқий хусусиятларни юзага чиқаради ва 

уларни ҳаракатга келтиради.  

Ижтимоий рекламанинг яна бир тури варақалар саналади. Рекламанинг бу тури ҳам 

чуқур тарихий илдизларга эга. Варақалар ўз вазифасига кўра трлича бўлади: тўғри ахборот 

бериш ва нотўғри ахборот бериш, ҳаракатга дават қилувчи ҳамда ҳаракатдан тўхтатувчи 

кайфиятни шакллантириш, моҳиятни очиб бериш ва моҳиятсизликни келтириб чиқариш. 

Хулоса қилиб айтганда, ижтимоий реклама эзгуликка йўғрилган фаол ҳаётни ўзида акс 

эттира олиши билан характерланади. Шунингдек, унда миллат анъаналари, байрамлари, 

неча мингйиллик тарихи акс этади. Юқоридаги мисоллардан шуни англашимиз мумкинки, 

ижтимоий рекламалар бу одамларни яхшиликка чорловчи ижтимоий маҳсулотлардир. 

Унинг аҳамияти эса юқорида қўйилган талаблар асосида юзага келади. 

